
ᐅᖃᓕᒫᕆᐅᖅᓴᓂᖅ



ᑎᑎᕋᖅᑐᖅ 
ᑲᐃᑦᓕᓐ ᑐᕌᒻᑉᓖ

Uqalimaariuqsaniq | Level 12
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential  

ᑕᖅᑭᖅ

ᑎᑎᕋᖅᑐᖅ 
ᑲᐃᑦᓕᓐ ᑐᕌᒻᑉᓖ



ᖃᐅᔨᒪᕕᑦ?

ᑕᖅᑭᖅ 
ᐅᖓᓯᕝᕙᓗᑦᑐᐊᓗᒃ, 
ᑭᓯᐊᓂᓕ ᓯᕿᓂᖅ 
ᐅᖓᓯᓐᓂᓕᒃ 150  
ᒥᓕᐊᓐ ᑭᓛᒥᑐᔅ  
(93 ᒥᓕᐊᓐ ᒪᐃᓕ) 
ᓄᓇᕐᔪᐊᕐᒥᒃ. 
400ᕌᑲᓵᓗᓐᓂᒃ 
ᐅᖓᓯᓐᓂᖅᓴᖅ 
ᓄᓇᕐᔪᐊᕐᒥᒃ ᑕᖅᑭᕐᒧᑦ 
ᑎᑭᓪᓗᒍ!

ᑕᖅᑭᖅ ᖃᐅᒪᓂᖅᐹᖅ ᐊᖏᓂᖅᐹᖑᑦᓱᓂᓗ ᖃᐅᒪᔪᖅ ᕿᓚᒻᒥ 
ᐅᓐᓄᒃᑯᑦ. ᑕᖅᑭᖅ ᖃᐅᒪᔪᐊᓘᕗᖅ ᓄᓇᕐᔪᐊᕐᒧᑦ ᖃᓂᓐᓂᑯᒥᓄᑦ. 

ᖃᓄᑎᒋ ᖃᓂᑉᐸ?  

ᑕᖅᑭᐅᑉ ᐅᖓᓯᓐᓂᖓ ᓄᓇᕐᔪᐊᕐᒥᒃ ᐃᒪᐃᑎᒋᔪᖅ 384,400 
ᑭᓛᒥᑐ (238,855 ᒪᐃᓕ). ᓄᓇᕐᔪᐊᖅ ᑲᐃᕙᓪᓚᒋᐊᖃᕋᔭᖅᑕᐃᑦ 
ᖁᓖᕋᑲᓴᓪᓗᒍ ᓈᒐᓱᐊᕐᓗᒍ ᐅᖓᓯᓐᓂᖓ! 

ᑭᓲᕙ ᑕᖅᑭᖅ?
ᑕᖅᑭᖅ ᐊᖏᔪᐊᓗᒃ ᐊᓂᕐᓂᖃᕐᓇᖏᑦᑐᕐᒥ ᑲᐃᕙᑦᓯᔪᖅ 
ᓄᓇᕐᔪᐊᕐᒥᒃ. ᓄᓇᕐᔪᐊᑉ ᖃᖓᑦᑕᖅᑎᑕᐅᓯᒪᔪᑐᐊᖓ. 
ᑕᖅᑭᖅ ᐃᓄᓐᓄᑦ ᓴᓇᔭᐅᓯᒪᙱᒻᒪᑦ, ᑕᐃᒍᓲᕆᕙᕗᑦ 
ᖃᖓᑦᑕᖅᑎᑕᐅᓯᒪᔪᑐᐊᕐᒥᒃ. ᑕᒪᒃᑯᐊ ᐃᓄᓐᓄᑦ ᓴᓇᔭᐅᓲᖑᒻᒥᔪᑦ 
ᓂᐅᔭᐅᑦᑕᖅᑯᑦ ᑲᐃᕙᕝᕕᒻᒧᑦ ᑕᖅᑭᓕᐊᕈᑎᒃᑯᑦ.



ᖃᐅᔨᒪᕕᑦ?

ᐃᓄᐃᑦ 
ᓂᐅᓯᒋᐊᖅᑐᕆᐊᙵᖅᑎᓪᓗᒋᑦ 
ᑕᖅᑭᕐᒧᑦ ᐊᑎᖃᖅᑎᑕᐅᓯᒪᔪᖅ 
ᐊᐹᓗ 11. 
ᑖᖅᑐᐊᓕᖅᐸᓪᓕᐊᔪᖅ(ᔪᓚᐃ) 
20, 1969−ᖑᑎᓪᓗᒍ 
ᑕᖅᑭᓕᐊᖅᑎ ᓂᐅᓪ ᐋᒻᔅᑐᕌᖕ 
ᓯᕗᓪᓕᖅᐹᖑᓯᒪᔪᖅ ᐃᓅᓪᓗᓂ 
ᑕᖅᑭᕐᒥ ᐱᓱᒃᑐᖅ.

ᖃᐅᔨᒪᕕᑦ?

ᑕᖅᑭᐅᑉ ᖄᖓ 
ᓯᓚᑉᐱᐊᖅᑖᖅᓯᒪᒻᒪᑦ 
ᓄᓇᕐᔪᐊᑉ ᐊᐅᒫᓗᖏᓐᓂᒃ 
ᑭᓯᐊᓂ ᖄᕈᓐᓇᐃᓪᓕᓂᑯᓂᒃ; 
ᑕᐃᔭᐅᓲᑦ ᓄᖑᑦᑐ ᓄᓇᕐᔪᐊᑉ 
ᐊᐅᒫᓗᖏᑦ.

ᐆᒪᔪᖅᑕᖃᙱᑦᑐᖅ ᑕᖅᑭᕐᒥ ᐊᓂᖅᑎᕆᕕᑦᓴᐅᒐᓂᓗ ᑕᒃᐹᓂ. 
ᑕᖅᑭᐅᑉ ᖄᖓ ᐅᔭᕋᖅ ᐊᒻᒪᓗ ᐳᔪᕐᓗ. 

ᐅᕙᑦᓯᐊᕈᑐᖄᓗᒃ ᑕᒃᐸᓐᓇ ᐊᓂᕐᓂᖃᕐᓇᖏᑦᑐᒥ, ᑕᖅᑭᖅ 
ᐊᐳᖅᑕᐅᓚᐅᖅᓯᒪᔪᖅ ᐊᒥᓱᐊᓗᓐᓄᑦ ᐅᔭᕌᓗᐃᑦ ᓯᓚᐃᓐᓇᖅᒦᑦᑐᑦ. 
ᑕᒪᒃᑯᐊ ᐊᐳᖅᓯᒐᐃᒻᒪᑕ ᑕᖅᑭᕐᒥᒃ, ᓴᓇᓲᑦ ᐊᖏᔪᐊᓗᓐᓂᒃ, 
ᐃᓗᓕᐅᖕᒐᔪᓂᑦ ᓇᖅᓴᕐᓂᓪᓘᓐᓃᑦ ᑕᐃᔭᕐᓂᒃ ᐃᑎᖅᓵᓗᐃᑦ. 
ᑖᒃᑯᐊ ᐃᑎᖅᓴᓕᐊᕕᓃᑦ ᐅᔭᕌᓗᖕᓄᑦ ᓯᓚᐃᓐᓇᕐᒦᖖᒑᖅᑐᓄᑦ 
ᑕᑯᒃᓴᐅᓲᑦ ᑕᖅᑭᕐᒥ.



8

ᑕᖅᑭᖅ ᕿᒥᕐᕈᒍᕕᐅᒃ ᓴᙱᔪᕐᒥᒃ ᕿᓐᖑᑎᒥᒃ ᐊᑐᕐᓗᑎᑦ, 
ᑕᑯᒐᔭᖅᑐᑎᑦ ᖃᐅᒪᔪᕐᓂᒃ ᑖᖅᑐᕐᓂᓪᓗ ᑕᖅᑭᕐᒥᒃ. ᖃᐅᒪᓂᖕᒋᑦ 
ᖃᖅᑲᓖᑦ ᐊᒻᒪᓗ ᐃᑎᖅᓴᓖᑦ. ᐱᑐᖃᐅᓂᖅᓴᐃᑦ ᑖᕐᓂᖓᓃᑦᑐᓂᒃ. 
ᑖᕐᓂᖓᓃᑦᑐᑦ ᐳᒃᑭᑦᑐᕈᓗᐃᑦ ᒪᓂᕋᑦᑐᑦ, ᐃᑎᖅᓵᓗᖃᕋᑎᓪᓗ.

ᖃᐅᔨᒪᕕᑦ?

ᓄᓇᕐᔪᐊᖅ ᐃᑎᖅᓵᓗᖃᕐᒥᔪᖅ 
ᐱᑐᖄᓗᓐᓃᙶᖅᓯᒪᔪᑦ 
ᐅᔭᕌᓗᖕᓂᒃ 
ᓯᓚᐃᓐᓇᕐᒦᖖᒑᓚᐅᖅᑐᕕᓂᕐᓂᒃ. 
ᐅᑭᐅᖅᑕᖅᑐᕐᒥ ᐊᑕᐅᓯᕐᒥᒃ 
ᐃᑎᖅᓵᓗᒃᑕᓕᒃ. ᒥᐊᓕᒃᑲᒥᐅᑦ 
ᐊᓂᕐᓂᖃᕐᓇᖏᑦᑐᓕᕆᔨᒃᑯᑦ 
ᖃᐅᔨᓴᖅᓯᒪᔪᑦ ᐊᑐᖅᓱᑎᒃ 
ᖃᐅᔨᓴᖅᑐᓕᕆᔾᔪᑎᓂᒃ 
ᐅᑭᐅᖅᑕᖅᑐᕐᒦᑦᑐᕐᒥ 
ᐃᑎᖅᓵᓗᖕᒥ, ᑕᖅᑭᕐᒥ ᑕᐃᒫᒃ 
ᐊᑐᖅᑕᐅᒍᓐᓇᕐᒪᖔᑦ.



ᑕᖅᑭᐅᑉ ᐊᑐᖅᐸᒃᑕᖏᑦ ᑭᓲᕙᑦ?
ᐅᔾᔨᕆᓚᐅᖅᓯᒪᕕᐅᒃ ᑕᖅᑭᐅᑉ ᑕᐅᑦᑐᖓ ᐊᔾᔨᒌᑉᐸᖏᒻᒪᑦ 
ᖃᖓᑐᐃᓐᓇᒃᑯᑦ? ᐃᓛᓐᓂᒃᑯᑦ ᐊᓯᔾᔨᖅᓯᒪᓪᓚᑦᓯᐊᕆᓲᖅ ᑕᐅᑦᑐᖓ 
ᐃᖏᕐᕋᓂᖓ ᒪᓕᒃᑐᒍ! ᑕᒪᒃᑯᐊ ᐊᓯᔾᔨᖅᑕᕐᓂᖏᑦ ᑕᐅᑐᖕᒐ 
ᑕᐃᔭᐅᓲᑦ ᑕᖅᑭᐅᑉ ᖃᐅᒻᒥᓯᒪᓂᖓᓂᒃ.

ᑕᖅᑭᐅᑉ ᖃᐅᒻᒥᓯᒪᓂᖓ ᐱᓲᖅ ᐃᖏᕐᕋᒻᒪᑦ ᑕᖅᑭᖅ ᓄᓇᕐᔪᐊᕐᒥᒃ 
ᑲᐃᕙᑦᓯᓪᓗᓂ. ᐊᔾᔨᒋᖃᑦᑕᙱᑕᖓ ᐱᔾᔪᑎᒋᑦᓱᒍ ᓱᑯᑦᓯᕐᒦᓐᓂᖓ. 
ᐊᓯᔾᔨᕐᓂᖓ ᓄᓇᕐᔪᐊᕐᒥᒃ ᑲᐃᕙᒐᓱᓲᖅ ᑕᖅᑭᓕᒫᕐᒥᒃ.

ᑕᖅᑭᕐᓕ ᖃᐅᒪᓂᖃᙱᑦᑐᖅ. ᑕᑯᒐᐃᒐᑦᑎᒍ ᑕᖅᑭᖅ, ᑕᑯᓲᕗᑦ 
ᖃᐅᒻᒪᖅᑕᐅᓯᒪᓂᖓ ᓯᕿᓂᕐᒧᑦ! 

ᑕᐅᑐᖃᑦᑕᕈᕕᐅᒃ ᑕᖅᑭᐅᑉ ᐊᑐᖅᑕᖓ ᑕᖅᑭᑕᒫᑦ, 
ᖃᐅᔨᓂᐊᖅᑐᑎᑦ ᒪᓕᑦᑐᖅ ᐱᓕᖅᑭᑦᑖᔪᕐᓂᒃ. ᓯᕗᓪᓕᖅᐹᖅ 
ᑕᐃᔭᕗᑦ ᑕᖅᑮᓚᕐᒥᒃ. ᑕᑯᓪᓚᕆᒍᓐᓇᖏᑦᑕᕋᓗᐊᕗᑦ ᑖᓐᓇ 
ᑕᖅᑮᓚᒃ. ᑖᖅᑐᐊᓘᒻᒪᑦ. ᑕᑯᒍᓐᓇᙱᓚᕿᔭᕗᑦ ᑕᖅᑮᓚᒃ 
ᑕᐃᒪᐃᑦᑎᓪᓗᒍ ᐱᔾᔪᑎᒋᓪᓗᒍ ᑕᖅᑭᖅ ᓄᓇᕐᔪᐊᑉ ᓯᕿᓂᐅᓪᓗ 
ᐊᑯᓐᓂᖓᓃᒻᒪᑦ. ᓯᕿᓂᐅᑉ ᖃᐅᒻᒪᖅᓯᒪᔭᖓ ᑐᓄᑦᓯᓯᒪᒻᒪᑦ 
ᓄᓇᕐᔪᐊᕐᒥᒃ.

ᖃᐅᔨᒪᕕᐅᒃ ᐊᑭᓴᖅᑐᕐᓂᖓ ᑖᖅᑎᓪᓗᒍ ᑕᖅᑭᓂᒃᑐᖅ?

ᖃᐅᒪᔪᐊᓗᒃ ᐃᓗᐃᑦᑐᖅ ᑕᖅᑭᖅ! ᑕᖅᑭᕆᒃᑎᓪᓗᒍ ᑕᑯᓲᕗᑦ 
ᑕᖅᑭᖅ ᖃᐅᒻᒪᖅᓯᒪᔪᖅ ᐃᓘᓐᓇᑦᓯᐊᓂ. ᑕᐃᒪᐃᑉᐳᖅ 
ᑕᖅᑭᖅ ᐃᓪᓗᐊᓃᖔᕐᖓᑦ ᓄᓇᕐᔪᐊᑉ ᓯᕿᓂᕐᒥᒃ. ᑕᖅᑭᐅᑉ 
ᖃᐅᒻᒪᖅᑕᐅᓯᒪᓂᖓ ᓯᕿᓂᕐᒧᑦ ᓵᙵᒻᒪᑦ ᓄᓇᕐᔪᐊᕐᒧᑦ. 
ᑕᐃᒪᐃᒻᒪᑦ ᑕᖅᑭᖅ ᐃᓘᓐᓇᓂ ᖃᐅᒪᔪᕐᔫᔮᓲᖅ.

ᓂᐱᖅᑲᕐᓇᖅ ᑭᓲᕙ?
ᓂᐱᖅᑲᕐᓇᖅ ᓄᓱᖃᑦᑕᐅᑎᓂᐅᒻᒥᔪᖅ, ᐃᒫᒃ ᑐᑭᓕᒃ ᒪᕐᕉᒃ 
ᑭᓱᑐᐃᓐᓈᒃ ᓂᐱᖅᑲᕐᓇᐅᑎᔫᒃ ᐃᒻᒥᓐᓄᑦ. ᑕᒪᓐᓇ ᓂᐱᖅᑲᕐᓇᖅ 
ᓄᓇᕐᔪᐊᕐᒥ ᐱᑕᖃᖅᑐᖅ, ᑕᐃᒪᐃᒻᒪᑦ ᐃᓄᐃᑦ ᐆᒪᔪᕐᓗ 
ᑲᑕᓲᖑᙱᑦᑐᑦ ᑲᐃᕙᒃᑲᓗᐊᖅᑎᓪᓗᒍ ᓇᔪᖅᑕᕗᑦ!

ᑕᖅᑭᖅ ᐱᑕᖃᕐᒥᔪᖅ ᓂᐱᖅᑲᕐᓇᕐᒥᒃ. ᑕᖅᑭᐅᑉ 
ᓂᐱᖅᑲᕐᓇᖓ ᓴᙲᓐᓂᖅᓴᖅ ᓄᓇᕐᔪᐊᑉ ᐱᖓᓂᒃ, 
ᐱᔾᔪᑎᖓ ᑕᖅᑭᖅ ᒥᑭᓂᖅᓴᐹᓘᒻᒪᑦ ᓄᓇᕐᔪᐊᕐᒥᒃ. ᐃᓛᒎᖅ 
ᐅᕿᓐᓂᖅᓴᓪᓚᕆᐅᒐᔭᖅᑐᒍᑦ ᑕᖅᑭᕐᒥᐅᑕᐅᓐᓂᕈᑦᑕ.

ᖃᐅᔨᒪᕕᑦ?

ᐃᖃᓗᓐᓂ  
ᐅᓕᓐᓂᖅᐹᕆᓯᒪᔭᖓ 
ᑕᑭᓂᖃᖅᓯᒪᔪᖅ 
11.85 ᐆᑦᑑᑎᑯᑖᕐᓂᒃ 
(38.8 ᐃᓯᒃᑲᑦ). ᖃᓪᓗᓈᓂ 
ᓅᕙᔅᑰᓴᒥ (ᐸᐃ ᐊᕝ ᕙᓂᑎ) 
ᐅᓕᓐᓂᖅᐹᖑᓲᑦ ᓯᓚᕐᔪᐊᓕᒫᒥ, 
ᑕᑭᓂᖃᕈᓐᓇᖅᑐᓂᒃ 16 
ᐆᑦᑑᑎᑯᑖᕐᓂᒃ (56 ᐃᓯᒃᑲᑦ). 
ᐃᒫᑎᒋ ᐊᕐᕕᐅᑉ ᐳᖅᑐᓂᖓ 
ᑕᑭᓂᖃᖅᑐᖅ!

ᐸᐃ ᐊᕝ ᕙᓂᑎ

ᓄᓇᕐᔪᐊᑉ ᐅᓕᓐᓂᖏᑦ ᑎᓂᓐᓂᖏᓪᓗ ᐊᐅᓚᑎᑕᐅᓂᖅᓴᐅᓲᑦ 
ᑕᖅᑭᐅᑉ ᓂᐱᖅᑲᕐᓇᖓᓄᑦ. ᐅᓕᓐᓃᑦ ᑎᓂᖃᑦᑕᕐᓂᕐᓗ 
ᒪᓕᒃᑐᑦ ᐃᒪᕕᐅᑉ ᐳᖅᑐᓯᓂᖓᓂᒃ ᑲᑕᓐᓂᖓᓂᓪᓗ. ᑕᒪᑐᒥᖓ 
ᖃᐅᔨᒪᒐᓱᐊᕐᓂᖅ ᐱᒻᒪᕆᐅᔪᖅ ᐃᓄᓐᓄᑦ ᐃᖃᓪᓕᐊᖅᐸᒃᑐᓄᑦ 
ᐊᒻᒪᓗ ᐊᖑᓇᓱᒃᐸᒃᑐᓄᑦ ᐳᐃᔨᓂᒃ.

ᐸᐃ ᐊᕝ ᕙᓂᑎ

ᓄᓇᕐᔪᐊᖅ ᑲᐃᕙᑦᑎᓪᓗᒍ, ᑕᖅᑭᕐᒧᑦ ᖃᓪᓕᑎᑕᐅᓂᐊᖅᑐᑎᑦ 
ᐊᒻᒪᓗ ᐅᖓᓯᓪᓕᓂᖅᓴᐅᑎᑕᐅᓗᑎᑦ. ᖃᓪᓕᒍᕕᑦ ᑕᖅᑭᕐᒧᑦ, 
ᐃᒪᕕᒃ ᖃᓂᒋᔭᐃᑦ ᖁᕝᕙᓲᖅ ᑕᖅᑭᐅᑉ ᓄᓱᒻᒪᒍ. ᑕᐃᒫᒃ ᑕᒡᒐ 
ᐅᓕᑦᑐᐊᓘᓲᖑᕗᖅ.

v

ᖃᐅᔨᒪᕕᑦ?

ᓄᓇᕗᑦ 
ᓴᔪᐱᓪᓚᕝᕕᐅᖃᑦᑕᖅᑐᖅ 
ᐊᒥᓱᐊᖅᑎᒻᒪᕆᒃ 
ᐊᕐᕌᒍᑕᒫᑦ. ᑭᓯᐊᓂ 
ᐃᑉᐱᓐᓇᓗᐊᓲᖑᙱᑦᑐᑦ 
ᑮᑕᐅᓈᖃᑦᑕᕐᓂᖏᓐᓄᑦ.

ᓄᓇᕐᔪᐊᑉ ᓂᐱᖅᑲᕐᓇᖓ ᐊᓪᓛᑦ ᐊᑦᑐᐃᓲᖅ ᑕᖅᑭᕐᒥᒃ! ᓄᓇᕐᔪᐊᑉ 
ᓂᐱᖅᑲᕐᓇᖓ ᓴᔪᐱᓪᓚᑦᑎᑦᓯᓲᖑᒻᒥᔪᖅ ᑕᖅᑭᕐᒥᒃ, ᐊᔾᔨᑲᓴᖓᓂᒃ 
ᓴᔪᐱᓪᓚᐃᑦ ᓄᓇᕐᔪᐊᕐᒥ. ᑖᒃᑯᐊ “ᑕᖅᑭᐅᑉ ᓴᔪᐱᓪᓚᓐᓂᖏᑦ” 
ᐱᕙᑦᑐᑦ ᑕᖅᑭᐅᑉ ᐃᑭᐊᖓᓂᑦ.

ᐊᓯᖏᓐᓂᒃ ᑕᖅᑭᖅᑕᖃᒃᑲᓐᓂᖅᑳ?
ᓄᓇᕐᔪᐊᖅ ᐊᑕᐅᓯᕐᒥᒃ ᑕᖅᑭᓕᒃ. ᐊᓯᖏᑦ ᑕᑉᐹᓂ 
ᐊᓂᕐᓂᖃᕐᓇᖏᑦᑐᒦᑦᑐᑦ ᑕᖅᑭᖃᕐᒥᔪᑦᑕᐅᖅ! 

ᒨᑯᕆᓗ ᕖᓇᔅᓗ ᑕᖅᑭᖃᙱᑦᑑᒃ, ᑭᓯᐊᓂ ᒫᕐᔅ ᑕᖅᑭᓕᒃ ᒪᕐᕉᓐᓂᒃ. 
ᔫᐱᑐᓗ ᓵᑐᕐᓐᓗ ᐊᖏᓂᖅᓵᓘᒃ, ᐊᓪᓛᑦ ᐊᒥᓲᓂᖅᓵᓗᓐᓂᒃ 
ᑕᖅᑭᓖᑦ ᑕᐃᒃᑯᓂᖓ ᒥᑭᓂᖅᓴᓂᒃ. ᑲᑎᓪᓗᒋᑦ, ᔫᐱᑐᓗ ᓵᑐᕐᓐᓗ 
ᕿᐱᑕᓐ ᐅᖓᑖᓂ ᑕᖅᑭᓖᑦ! 

ᔪᕋᐃᓇᔅᓗ ᓂᐊᑉᑑᓐᓗ ᐊᒥᓱᓂᒃ ᑕᖅᑭᖃᕐᒥᔫᒃ; ᔪᕋᐃᓇᔅ ᑕᖅᑭᓕᒃ 
ᖃᐅᔨᒪᔭᐅᔪᓂᒃ ᐊᕙᑎᓪᓗ ᓯᑕᒪᐅᔪᙱᒐᖅᑐᓂᒃ, ᐊᒻᒪᓗ ᓂᐊᑉᑑᓐ 
ᑕᖅᑭᓕᒃ ᖁᓕᓪᓗ ᐱᖓᓱᓂᒃ.

ᒐᓂᒥᑎ, ᑕᖅᑭᖓᑕ ᐃᓚᖓ ᔫᐱᑑᑉ, ᐊᖏᓂᖅᐹᖅ ᑕᖅᑭᕐᓂ 
ᑕᑉᐹᓂ ᐊᓂᕐᓂᖃᙱᑐᑦᑎᓐᓂ. ᒐᓂᒥᑎ ᐊᖏᓂᖅᓴᖅ ᒨᑯᕆᒥᒃ, 
ᐊᓪᓛᑦ ᐃᒻᒥᒃᑰᖓᒐᔭᖅᑐᖅ ᓄᓇᕐᔪᐊᖕᒍᓗᓂ ᑲᐃᕙᑦᓯᓐᓂᖅᑲᑦ 
ᓯᕿᓂᕐᒥᒃ ᔫᐱᑐ ᑕᐃᒪᐃᙱᖔᖅᑎᓪᓗᒍ.

ᓵᑐᕐᓐ ᑕᖅᑭᖓ ᐊᖏᓂᖅᐹᖅ ᐊᑎᓕᒃ ᑕᐃᑕᓐᒥᒃ, ᑕᖅᑭᑐᐊᖕᒍᕗᖅ 
ᐊᓂᕐᓂᖃᙱᑦᑐᑦᑎᓐᓂ ᓄᕗᔭᓕᒃ ᐊᒻᒪᓗ ᓯᓚᕐᔪᐊᓕᒃ 
ᐊᔾᔨᒐᓚᖓᓂᒃ ᓄᓇᕐᔪᐊᑦ. 

ᐅᓂᒃᑳᖅᑐᐊᖅ ᑕᖅᑭᐅᑉ ᒥᒃᓵᓄᑦ
ᐅᓂᒃᑳᖅᑐᐊᖅᑕᓕᒃ ᖃᐅᔨᒪᔭᑐᖃᕐᒥᑦ ᐃᓄᓐᓃᙶᖅᑐᒥᒃ ᖃᓄᖅ 
ᑕᖅᑭ ᓯᕿᓂᕐᓗ ᐱᙳᕐᓂᕐᒪᖔᑎᒃ. 

ᑕᕝᕙᓂ ᐅᓂᒃᑳᖅᑐᐊᕐᒥ, ᐊᓂᑯᓗᒋᔭᖅ ᓇᔭᒻᒥᓂᒃ ᐱᕋᔭᐃᓚᐅᖅᑐᖅ 
ᐱᙳᐊᖅᓱᑎᒃ. ᑲᙳᑦᑎᑦᓱᓂ ᓂᙵᑦᓱᓂᓗ ᓇᔭᑯᓗᖓ 
ᑎᒍᓯᓵᖅᑐᒥᓂᖅ ᐃᑯᐊᓚᔪᒥᒃ ᕿᒪᒃᓯᓵᖅᓱᓂ, ᐊᓂᐊᑕ 
ᐊᖑᔮᕆᓕᖅᑕᒥᓂᖓ, ᑎᒍᒥᐊᖅᓱᓂᑦᑕᐅᖅ ᐃᑯᐊᓚᔪᒥᒃ. ᐊᓂᑯᓗᐊ 
ᐊᑎᖃᓚᐅᖅᑐᖅ ᑕᖅᑭᕐᒥᒃ, ᓇᔭᑯᓗᖓ ᐊᑎᖃᖅᓱᓂ ᓯᕿᓂᕐᒥᒃ. 
ᐊᓂᑯᓗᐊᓗ ᓇᔭᑯᓗᖓᓗ ᑕᐃᒪ ᐅᓪᓚᐃᓐᓇᖅᑰᒃ ᕿᓚᑦᑎᓐᓂ, 
ᑕᐃᒪᐃᒻᒪᑦ ᑕᖅᑭᕐᓗ ᓯᕿᓂᕐᓗ ᑲᐃᕙᐃᓐᓇᖅᑰᒃ ᐅᓪᓗᓕᒫᖅ.

“Sun and Moon,” © Germaine Arnaktauyok 2003

ᖃᐅᔨᒪᔭᑐᖃᖅ ᑕᖅᑭᐅᑉ ᒥᒃᓵᓄᑦ
ᐅᑭᐅᖅᑕᖅᑐᒥ, ᑕᖅᑭᖅ ᑕᓕᑦᓯᓯᒪᓲᖅ ᐅᓪᓗᕆᔾᔭᕐᓂᒃ 
ᐅᓐᓄᒃᑯᑦ ᑕᑯᑦᓴᕈᓪᓚᕆᔾᔭᖏᓚᑦ. ᑕᐃᒪᐃᑉᐳᖅ ᑕᖅᑭᐅᑉ 
ᖃᐅᒪᓂᖓ ᐊᑭᒻᒥᑦᓯᖃᑦᑕᕐᖓᑦ ᐊᐳᒻᒥᒃ ᓂᓚᒻᒥᓪᓗ, 
ᐊᓱᐃᓪᓛᒃ ᑕᑯᑦᓴᕈᓪᓚᕆᒍᓐᓃᓲᑦ ᐅᓪᓗᕆᐊᓕᒫᑦ. ᐊᐳᓪᓗ 
ᐊᓚᒡᒐᐃᑎᑦᓯᒍᓐᓃᓲᖅ ᐅᓪᓗᕆᔾᔭᕐᓂᒃ ᐅᓐᓄᒃᑯᑦ. 

ᑕᐃᒪᐃᓐᓂᑯᖓᓄᑦ, ᐅᓪᓗᕆᔾᔭᑦ ᖁᓕᓪᓗ ᑕᓪᓕᒪᓪᓗ 
ᐱᖓᓱᐃᓐᓇᓪᓗ (33) ᖃᐅᔨᒪᔭᐅᓚᐅᖅᑐᑦ ᓯᕗᓕᒥᓂᑦᑎᓐᓄᑦ 
ᐃᓄᓐᓄᑦ; ᑖᒃᑯᓇᙵᑦ ᐊᑦᓯᖅᑕᐅᓯᒪᔪᑦ ᐱᖓᓲᔪᖅᑐᑐᐃᓐᓇᐃᑦ 
ᓯᑕᒪᐅᔪᙱᒐᖅᑐᓪᓗᑭᐊᖅ. ᑖᒃᑯᐊ ᐊᑦᓱᐊᓗᒃ ᐊᑑᑎᖃᓕᓚᐅᖅᑐᑦ 
ᐃᓄᓐᓄᑦ ᓇᓗᓇᐃᒃᑯᑕᕆᔭᐅᓕᖅᓱᑎᒃ ᐃᖏᕐᕋᓂᖏᓐᓄᑦ.

ᑕᖅᑭᕐᓗ ᐅᓪᓗᕆᐊᓪᓗ ᐊᓯᐅᓂᖏᑦ ᐊᑐᖅᑕᐅᓚᐅᖅᑐᑦ 
ᖃᐅᔨᒪᔾᔪᑕᐅᑦᓱᑎᒃ ᐊᕐᕌᒎᑉ ᐃᓗᐊᓂ. ᐊᕐᕌᒍ ᓄᑖᖅ 
ᓇᓗᓇᐃᖅᑕᐅᓚᐅᖅᑐᖅ ᓯᕿᓂᐅᑉ ᐅᑎᕐᓂᖓ 
ᐅᓐᓅᖏᓐᓇᓚᐅᖅᑎᓪᓗᒍ. ᐱᑐᖄᓗᒃ ᐃᓄᐃᑦ ᑕᖅᑭᖅᓯᐅᑎᖓᑦ 
ᖁᓕᓪᓗ ᐱᖓᓱᓂᒃ ᑕᖅᑭᖃᖅᑐᖅ, ᓇᓗᓇᐃᖅᓯᕙᓚᐅᕐᖓᑕ 
ᑕᖅᑭᕆᒃᓯᒐᐃᒻᒪᑦ.

ᕿᓚ ᑕᑯᑦᓱᒍ ᐊᖑᓇᓱᒃᑏᑦ ᖃᐅᔨᕙᓚᐅᖅᑐᑦ ᓇᐅᒃᑯᑦ 
ᓄᓇ ᖁᐊᕋᔭᕐᒪᖔᑦ, ᖃᖓᓗ ᓯᑯᐃᕋᔭᕐᒪᖔᑦ. ᑕᒪᓐᓇ 
ᖃᐅᔨᒪᓂᖓᑦ ᑐᑭᓯᐊᓂᖓᓗ ᑕᖅᑭᕐᒥᒃ ᐅᓪᓗᕆᔾᔭᓂᓪᓗ 
ᖃᓄᐃᙱᔾᔪᑎᒋᓚᐅᖅᑕᖓᑦ ᐊᓐᓇᔾᔪᑎᒋᓪᓗᒍᓗ 
ᑖᖅᑑᑯᑖᓲᖑᑎᓪᓗᒍ ᐅᓐᓄᒃᑯᑦ.  

ᑕᖅᑭᖅ ᐱᒻᒪᕆᒋᔭᐅᖏᓐᓇᖅᑐᖅ ᐃᓄᓐᓄᑦ. ᐊᒃᑐᐃᒻᒪᑦ 
ᓯᓚᕐᔪᐊᒋᔭᑦᑎᓐᓂᒃ, ᐅᖃᐅᓯᐅᓲᖑᑦᓱᓂᓗ ᐅᓂᒃᑳᖅᑐᐊᕐᓂ 
ᖃᓄᖅ ᐱᙳᖅᓯᒪᒻᒪᖔᑕ ᐅᑉᐱᕆᔭᑐᖃᑦᑎᓐᓂᓗ ᓄᓇᕐᔪᐊᕐᒥ, 
ᐃᑲᔫᑎᖃᕐᒥᔪᑦ ᐊᖑᓇᓱᒃᑎᓂᒃ ᐊᐅᓪᓚᖅᐸᒃᑐᓂᓗ 
ᖃᐅᔨᒪᔾᔪᑕᐅᑦᓱᑎᒃ ᓇᒧᙵᕆᐊᖃᕐᒪᖔᑕ.

ᑕᖅᑭᖅ ᖃᓂᒋᓂᖅᐹᕗᑦ ᓄᓇᕐᔪᐊᕐᒦᒃᑐᒍᑦ ᑕᒃᐹᓂ 
ᐊᓂᕐᓂᖃᕐᓇᖏᑦᑐᕐᒥ, ᑕᑯᑦᓴᐅᖏᓐᓇᖅᓱᓂᓗ ᐅᓐᓄᒐᐃᒻᒪᑦ.

ᐅᖃᐅᓰᑦ ᑐᑭᖏᑦ

ᐃᑎᖅᓵᓗᐃᑦ: ᓄᓇᒥ ᐃᑎᖅᓴᐸᐅᔭᖅ ᖃᔫᑦᑕᕐᔫᔮᖅᑐᖅ 
ᑕᐃᒪᐃᓕᑎᑕᐅᓯᒪᔪᖅ ᓄᓇᕐᔪᐊᕋᓛᕐᒧᑦ, ᑲᐃᕙᑦᓯᔪᕐᒧᑦ ᓯᕿᓂᕐᒥᒃ.

ᐅᔭᕌᓗᐃᑦ ᓯᓚᐃᓐᓇᕐᒦᑦᑐᑦ: ᒥᑭᓂᖅᓴᐹᓗᐃᑦ ᓄᓇᕐᔪᐊᕐᒥᒃ ᐅᔭᕌᓗᐃᑦ 
ᓯᓚᐃᓐᓇᕐᒦᑦᑐᑦ.

ᐊᑐᕈᓐᓃᖅᑐᑦ: ᑭᓱᑐᐃᓐᓇᖅ ᐱᑕᖃᕈᓐᓃᖅᑐᖅ; ᑕᖅᑭᕐᒥ, ᐊᐅᒫᓗᐃᑦ 
ᖄᓚᐅᖅᓯᒪᙱᑐᑦ ᑎᑎᕋᖅᓯᒪᔪᕐᓂᒃ.

ᑕᖅᑭᐅᑉ ᖃᐅᒻᒥᓯᒪᓂᖓ: ᑕᖅᑭᐅᑉ ᑕᐅᑦᑐᖓ ᒪᓕᓪᓗᒍ ᓱᑯᑦᓯᐊᒍᑦ 
ᓄᓇᕐᔪᐊᕐᒧᑦ ᓵᙵᒻᒪᖔᑦ.

ᑲᐃᕙᓲᖅ: ᑲᐃᕙᑦᑐᖅ ᓲᕐᓗ ᓯᐊᕐᕆᔮᖅᑎᑎᑐᑦ.

ᑲᐃᕙᓪᓚᓲᖅ: ᐃᖏᕐᕋᔪᖅ ᑲᐃᕙᑦᑐᖅ ᑭᓱᑐᐃᓐᓇᐅᑉ ᓯᓚᑖᒍᑦ.

ᑲᐃᕙᕝᕕᒃ: ᓴᖑᖓᔪᖅ ᐊᑐᕆᐊᖓ ᑭᓱᑐᐃᓐᓇᐅᑉ ᐅᓪᓗᕆᐊᑉ ᐊᕙᓗᐊᒍᑦ, 
ᐅᕝᕙᓘᓐᓃᑦ ᑕᖅᑭᐅᑉ.

ᖃᖓᑦᑕᖅᑎᑕᐅᓯᒪᔪᖅ: ᓴᓇᒪᔪᖅ ᑲᐃᕙᑦᑐᖅ ᐊᖏᓂᖅᓴᒥᒃ ᑲᐃᕙᑦᓯᔪᖅ 
ᑕᑉᐹᓂ ᐊᓂᕐᓂᖃᕐᓇᖏᑦᑐᒥ.

ᓄᓱᖃᑦᑕᐅᑎᓂᖅ: ᓄᑭᓕᒃ ᑭᓱᑐᐃᓐᓇᕐᓂᒃ ᐊᐅᓚᑦᓯᔪᖅ ᒪᕐᕉᓐᓂᒃ ᐃᒻᒥᓐᓄᑦ 
ᐅᕝᕙᓘᓐᓃᑦ ᑲᑎᙵᑎᑦᓯᓲᖅ.

ᐅᓐᓄᒃᑯᑦ ᑭᓱ ᕿᓚᖕᒥ ᖃᐅᒪᓂᖅᐸᐅᕙᒃᐸ?  
ᑕᖅᑭᖅ, ᓲᖃᐃᒻᒪ!

ᐅᓇ ᐅᖃᓕᒫᒐᖅ ᐃᓕᖕᓂᒃ ᐃᓕᓐᓂᐊᖅᑎᑦᑎᓂᐊᖅᑐᖅ 
ᖃᓂᒋᓛᑦᑎᓐᓂ ᓯᓚᕐᔪᐊᕐᒥ, ᐊᒡᓛᑦ ᖃᐅᔨᒪᔭᐅᔪᑐᖃᕐᓂᒃ 
ᑕᖅᑭᐅᑉ ᒥᒃᓵᓄᑦ, ᖃᓄᐃᒻᒪᑦ ᑕᖅᑭᖅ ᐊᓯᔾᔨᓲᖑᒻᒪᒑᑦ 

ᓴᓇᒻᒪᖓ, ᖃᓄᐃᑦᑑᖕᒪᖔᓪᓗ ᑕᖅᑭᕐᒥ.


